
  SAÚDO DO ALCALDE
    É para o Concello das Somozas unha grande satisfacción acoller a primeira edición do 
Rallysprint Concello de As Somozas, unha nova proposta deportiva que chega ao noso 
municipio coa ilusión de converterse nunha cita para todos os amantes do mundo do 
motor.

As nosas estradas serán, por primeira vez, escenario desta competición, permitindo 
que pilotos, equipos e afeccionados descubran tamén un pouco máis do noso concello, 
das nosas paisaxes e dun territorio que ofrece moito máis do que ás veces imaxinamos.

A celebración deste rallysprint supón unha oportunidade para vivir de preto a paixón 
polo deporte do motor e, ao mesmo tempo, para xerar actividade e atraer visitantes ás 
Somozas.

Queremos que quen nos visite con motivo da proba leve consigo non só a 
lembranza dunha gran xornada deportiva, senón tamén o coñecemento e o cariño 
polo noso municipio.

Desde o Concello queremos agradecer especialmente á Escudería As Somozas a súa 
iniciativa, o seu traballo e o compromiso necesario para facer realidade esta primeira 
edición.

A organización dunha proba destas características require moito esforzo e 
coordinación, e sabemos que detrás de cada tramo hai moitas horas de dedicación.

Tamén queremos agradecer a colaboración de todas as persoas, entidades, empresas, 
voluntariado e servizos de seguridade que contribúen a que esta xornada poida 
desenvolverse con todas as garantías, así como aos veciños e veciñas pola súa 
colaboración e comprensión.

Desexamos que este primeiro Rallysprint Concello de As Somozas sexa o comezo 
dunha longa historia e que poidamos volver reunirnos cada ano para gozar dunha 
xornada na que deporte, motor e territorio vaian da man.

Animamos a todas e todos a desfrutar do espectáculo con responsabilidade, 
respectando sempre as indicacións de seguridade e o medio que nos rodea.

Benvidos e benvidas ás Somozas.
Moita sorte a todos os participantes e que desfrutedes da proba!
Un cordial saúdo.
Juan Alonso Tembrás Alcalde do Concello das Somozas

SAÚDO DA ESCUDERÍA
 UN SOÑO QUE MEDRA GRAZAS A TODOS VÓS

A finais de 2025 naceu a Escudería As Somozas, froito da ilusión dun grupo de 
afeccionados ao mundo do motor e veciños do noso concello que compartiamos un 
mesmo soño: impulsar o automobilismo na nosa terra e conseguir que As Somozas 
tivese un lugar destacado neste deporte que tanto nos apaixona.

Con esa ilusión e moitas ganas de traballar, afrontamos o noso primeiro gran reto como 
escudería: o 4º Slalom Concello de As Somozas.

Agora damos un paso máis coa celebración do 1º Rallysprint Concello de As Somozas, 
un novo desafío que afrontamos coa mesma ilusión do primeiro día, pero tamén coa 
responsabilidade e as ganas de estar á altura de todas as persoas que confiaron en nós.

Por iso, queremos aproveitar estas páxinas para dar as grazas a todos os que facedes 
posible que este proxecto siga adiante.

En primeiro lugar, aos nosos patrocinadores e colaboradores, pola súa confianza, o seu 
apoio e por apostar por unha escudería que acaba de comezar o seu camiño. Cada 
achega, por pequena que pareza, é fundamental para que un evento destas 
características poida facerse realidade.

Queremos agradecer especialmente ao Concello de As Somozas, polo seu apoio desde 
o primeiro momento e por axudarnos a impulsar este proxecto no noso municipio. E 
tamén á Escudería Siroco Narón, pola súa colaboración, os seus consellos e a súa 
disposición para botarnos unha man nestes primeiros pasos. Para nós, contar con ese 
apoio é algo que valoramos enormemente.

Non nos esquecemos tampouco do resto de escuderías que colaboran connosco e nos 
axudan a sacar adiante esta proba. Sabemos que detrás de cada evento hai moito traballo 
e experiencia, e atopar compañeiros dispostos a colaborar demostra que, máis alá da 
rivalidade deportiva, o que nos une é a paixón polo automobilismo.

Un agradecemento moi especial vai tamén para todos os voluntarios e voluntarias que 
dedican o seu tempo, o seu esforzo e as súas ganas para que todo saia ben. Moitas 
veces, o seu traballo non se ve, pero sen eles sería imposible organizar unha proba destas 
características. Desde os preparativos ata o propio día da carreira, cada man conta, e 
este rallysprint tamén é voso.

E, por suposto, grazas a todos os equipos participantes por confiar nesta primeira 
edición do Rallysprint Concello de As Somozas.

A todos os que estades aí, aos que nos apoiastes desde o principio e aos que vos 
sumades agora a esta aventura: grazas de corazón.

Este proxecto naceu da ilusión duns poucos, pero hoxe é posible grazas a todos vós.
GRAZAS POR FORMAR PARTE DA FAMILIA DA ESCUDERÍA AS SOMOZAS.

